
Viðv. uppskoti til Ll. um at stovna partafelag at byggja og reka granskarapark

Fíggjarmálaráðið fekk 3. september uppskot til Ll. um stovna partafelag at byggja og reka granskarapark til hoyringar við freist til 14. september 2007. Í samráð við Vinnumálaráðið varð avgjørt, at hoyringsfreistin varð longd til mánadagin 17 sept. 2007.

Uppskotið hevur í fleiri førum álvarsligar avleiðingar, ið eiga at umhugsast:

1) Alment virksemi verður lagt uttanfyri játtanareftirlit Løgtingsins
2) 80’araproblematikkurin við grunnum stingur seg uppaftur

3) Fjølmiðlar og almenningur missa møguleika at søkja um innlit smb. Ll. um alment innlit og Fyrisitingarlógini

Hesar verða viðgjørdar niðanfyri.

Flestu av trupulleikunum sum vístir verða á her standast av, at almennar íløgur og virksemi verður lagt í partafelag. Hetta tí at innlit almenningins í virksemi og útreiðslum verður væl minni tá virksemi er í partafelag enn um tað er partur av vanliga bygnaðinum hjá tí almenna.

1) Alment virksemi verður lagt uttanfyri játtanareftirlit Løgtingsins

Almennir stovnar og alment virksemi eru í dag undir rættuliga nágreiniligum fíggjarligum eftirliti frá Løgtinginum samanborið við støðuna fyri 20 árum síðani. Hetta er úrslit av, at politiska skipanin metti (eins og fíggjarserfrøðin innan umsitingina gjørdi), at Løgtingið ikki kundi góðtaka at fólk umsótu skattapening borgarans uttan fólkaræðisligt eftirlit. Hetta eftirlit Løgtingsins versnar um virksemi sum t.d. ein granskarapark verður lagt í partafelag, av tí at tær játtananarheimildir, sum Løgtingið hevur sambært Stýrisskipanarlógini, ikki eru galdandi yvirfyri partafeløgum. Avgerðir við fíggjarligum avleiðingum verða tí tiknar uttanum Løgtingið.

Dømir um disposisjónir, sum partafelagið kann gera uttan Løgtingsjáttan eru:

· Koyra við undirskoti

· Seta bygningar í veð

· Selja bygningar

· Taka upp lán

· Veita stuðul til t.d. vinnuendamál

· Løna leiðslu og nevnd hægri enn sáttmálar hjá tí almenna annars loyva

umframt aðrar disposisjónir. Fíggjarliga ráðaræði Løgtingsins verður tí avmarkað og fær leiðsla og umsiting tað meira ráðarætt.

Harumframt er onki krav um fyrisitingargrannskoðan (tvs. grannskoðan av um peningur er nýttur á rímuligan hátt í mun til endamálið) av granskingarparkini um hendan liggur í partafelagi, og verður tí vandi fyri at skattakrónur verða nýttar órímuliga.

Tað kann tykjast sum at tað, eisini í politisku skipanini, er ávís fatan av at verandi játtanarregluverk er ov tungt. Í tí sambandi gjørdi ein embætisbólkur uppskot fyri Løgtingið um nýggja játtanarlóg, ið loysti nakað upp í reglunum, men er tað uppskotið steðga upp. Eitt hugskot kundi verið at tikið tað uppskotið fram aftur, møguliga við tillagingum viðv. teimum greinum sum full politisk semja ikki hevur verið um. Hetta hevði allarhelst loyst trupulleikar viðv. ov neyvari detailstýring, uttan at Løgtingið frásigur sær so stóran part av fíggjarliga avgerðarrrætti sínum, sum hetta uppskoti leggur upp til. 

2) 80’araproblematikkurin við grunnum stingur seg uppaftur
Úrslitið av uppskotinum verður, at virksemi fyri nógvar milliónir, ið tað almenna stendur fyri, liggja uttanfyri fíggjarlóg: Talan er um at tað almenna byggir og rindar ein bygning, men at byggiútreiðslur ikki skulu vera í fíggjarlóg eftir hvussu landskassin verður bundin. Tað merkir, at vandi er fyri, at samsvar ikki er millum realútreiðslur landsins og tær bókførdu útreiðslur sum síggjast á fíggjarlóg og á roknskapinum, sí talvuna niðanfyri. 

	Dømi um hvussu tað ávirkar fíggjarlógina at hava útreiðslur uttanfyri

	
	Ár 1
	Ár 2
	Ár 3
	Ár 4, ár 5 os.fr.

	Realútreiðslur 
	30
	30
	10
	0 ...

	Fíggjarlóg
	3
	3
	3
	3 ...

	Munur
	-27
	-27
	-27
	> 0


Hetta merkir, at fíggjarúrslit landsins tykjast betri enn tey eru tey fyrstu árini, men verri enn tey eru tey seinnu árini. Vandi er tí fyri at avgerðir verða tiknar sum ikki verða grundaðar í veruligu fíggjarstøðu landsins, men heldur í einum roknskapi sum er avskeplaður.

Trupulleikin minnir sostatt í ov stóran mun um trupulleikarnir sum vit høvdu í 80-árunum við at grunnar og landsfyritøkur høvdu útreiðslur, sum ikki vóru við í landsroknskapinum, men har landið gav landskassastuðul í øðrum árum enn tá skyldan uppstóð. Roknskaparúrslitini vóru tí betur enn veruligu úrslitini, og avgerðir vórðu tiknar sum ikki høvdu verið tiknar um veruliga støða landskassans var alkend.

Av tí at uppskotið í so stóran mun ávirkar roknskapin, og tí fer inn um ábyrgdarøkið hjá landsstýrismanninum í fíggjarmálum (her verður serliga hugsað um lista A nr. 7 í heimastýrislógini viðv. skipan av roknskaparførslu landsins), metir Fíggjarmálaráðið tað vera neyðugt at biðja um ein fund við Vinnumálaráðið, har hesi viðurskifti verða avgreidd á ein hátt, ið tryggjar neyðugu atlitini til roknskaparførslu landsins.

3) Fjølmiðlar og almenningur missur møguleika at søkja um innlit smb. Ll. um alment innlit og Fyrisitingarlógini

Ein ikki lítil partur av álitinum á dygdini í tí almenna kemur frá at almenningurin, ella kanska oftari fjølmiðlarnir, í Løgtingslóg um alment innlit er tryggjaður innlit í alment virksemi. Hendan lóg verður ikki galdandi fyri partafelagið, og minkar gjøgnumskygni í almenna geiranum sostatt orsakað av at virksemi verður lagt í partafelag heldur enn at vera undir virkistreytum tess almenna sum heild.

Fyri dagliga raksturin er tað eisini trupulleikar av at leggja alment virksemi í partafelag. Serliga er tað galdandi, at Fyrisitingarlógin ikki er galdandi fyri almenn partafeløg. Her verður serliga hugsað um:
· Leiðslan kann seta fólk uttan atlit til reglurnar um gegni í Fyrisitingarlógini

· Leiðslan kann siga fólk upp uttan at fylgja ásetingunum í Fyrisitingarlógini um mannagongdir ísv. uppsøgn. 

· Partar í málum viðv. partafelagnum eru ikki fevnd av rættinum til skjalainnlit ella partshoyring

· Partar í málum viðv. partafelagnum hava ikki rætt til at ummæla avgerðir teimum viðvíkjandi, og kunnu ei heldur kæra tiknar avgerðir.

Sum heild viga roknskaparatlitini ísv. at lata bygging og rakstur av virkseminum vera í partafelag rættuliga tungt, og er tað torført at síggja annað endamál við uppskotinum enn at broyta myndina av landsins útreiðslum og inntøkum. Tí er neyðugt at fundur verður tikin viðvíkjandi uppskotinum.

vegna Fíggjarmálaráðið

Terji Petersen, fulltrúi

